Դեկտեմբերյան ֆլեշմոբի խնդիրների լուծումներ
Առաջին մակարդակ

1. Սովորողների հետ վերհիշում ենք 20-ի պատիկ թվեր՝  20, 40, 60, 80, 100, 120, 140, 160, 180, 200, ... եւ այլն։ Գտնում ենք 80 թիվը այդ պատիկների շարքում։ Ուշադրություն դարձնում, թե որերրորդն է այն պատիկների շարքում՝ 4-րդը։ Բայց քանի որ ծառը տնկվել է 20սմ բարձրությամբ, հետեւաբար 80 սմ -ի կհասնի երրորդ տարում։
Հեշտ եւ պատկերավոր կլինի, եթե պայմանական սանդղակ գծենք։ Վերեւի սանդղակում նշենք 80սմ, իսկ ներքեւում 20սմ։ Վերեւից ցատկերով ( համաձայն խնդրի յուր. ցատկը 20 սմ է) իջնենք, նշենք թիվը՝ 60, էլի իջնենք, նշենք թիվը՝ 40, եւս մի ցատկ, հասնում ենք առաջին կետին՝20սմ։
Նույնը կստացվի՞, եթե ներքեւից բարձրանանք։ 

Փորձենք։ Այո՛։ Միեւնույնն է երեք ցատկ է ստացվելու։ Իսկ յուրաքանչյուր ցատկը1տարի է։

Թամար Մարիմյան

Մենք դասարանում ունենք հասակաչափ։ Սովորողի օգնությամբ կօգտվենք հասակաչափից՝ կնշենք 20սմ-ն,ապա՝ 80սմ-ն, ապա կտեսնենք՝ տարբերությունը 60սմ է։ Եթե եղևնին ամեն տարի աճում է 20սմ-ով, նա 60սմ կաճի 3 տարում։

Լիլիթ Սահակյան

	տարի
	չափ

	
	

	սկզբում
	20սմ

	1-րդ տարի
	20 +20=40սմ

	2-րդ տարի
	40+20=60սմ

	3-րդ տարի
	60 +20=80սմ


Սկզբում միասին քանոնի կամ մետրի օգնությամբ կչափենք 20 սմ-ը, ինչքան է այն գետնից բարձր, որից հետո կգծենք աղյուսակ, որտեղ հստակ կերևա, թե որերորդ տարում է լինում 80սմ:
Վերջում կգումարենք և կտեսնենք, որ 3-րդ տարում կդառնա 80 սմ:

Դիանա Գևորգյան
Պատասխան՝ 3:
2. Խնդիրը տեսանելի և պարզ ներկայացնելու համար, սովորողների հետ կօգտվենք  իրենց անհատական համակարգիչների «Օրացույց» գործիքից։ Օրացույցում կնշենք 1;2;3 թվերն ըստ գույների հաջորդականության, և յուրքանաչյուր երրորդ թիվը կլինի կարմիր գույնը։ Վերջին կարմիր գույնը՝ 31 թիվն է։
Հասմիկ Ղազարյան 

Առաջին մակարդակի ֆլեշմոբի երկրորդ խնդրի լուծման համար կօգտվենք օրացույցներից: Սովորողների համապատասխան կգունավորեն և կտեսնեն, որ ամսի 31-ը ներկվել է կարմիր: Վերջում կկատարենք եզրահանգումներ և կնկատենք, որ յուրաքանչյուր կիրակի ներկվել է ճիշտ նույն հաջորդականությամբ, ինչ միմիյանց հաջորդող օրերը: Հետևաբար, եթե ամսվա վերջին կիրակին` ամսի 29-ը դեղին է, հետևաբար 30-ը կանաչ է, իսկ 31-ը կարմիր:

Մոնիկա Տոնոյան

Խնդիրը լուծել ենք օրացույցի միջոցով նշված օրերը ներկել ենք համապատասխան գույնով, արդյունքում հերթով օրերը նշելով հասել ենք պահանջվան օրվան և տեսել, որ օրացույցի վրա կարմիր է։

Ազնիվ Մանուկյան

Պատասխան՝ կարմիր:
3. Խնդիրը այսօր դասարանում ներկայացրեցի այսպես. կանչեցի կենտրոն երեք աղջիկների, անվանեցի նրանց Պեպե, Բելլա և Էլլա: Գունավոր թղթերով երեք կոնաձև գլխարկ պատրաստեցի սովորողներ հետ՝ կանաչ, կարմիր, դեղին գույների: Հետո առաջարկեցի ընթերցել խնդիրը: Սովորողները խնդիրը ընթերցեցին և փորձեցին գլխարկները աղջիկների գլխին դնել: Պեպեի գլխարկը ոչ կանաչ էր, ոչ դեղին. միանգամից հասկացան, որ կարմիրն է: Բելլայինը ոչ կարմիրն է,  ոչ էլ դեղինը, հասկացան, որ կանաչն է, իսկ Էլլային մնաց դեղինը:
Լուսինե Գասպարյան

Մենք խնդիրը դասարանում խաղացինք։ Պատրաստեցինք 3 տարբեր գույնի գլխարկներ՝ կանաչ, դեղին, կարմիր։ 3 սովորողներ՝ Դավիթը, Հռիփսիմեն և Գոհարը դարձան Ձմեռ պապիկի օգնականները։ 

Պեպե-Դավիթ, Բելլա-Հռիփսիմե, Էլլա-Գոհար

Դավթի գլխարկը ոչ կանաչ էր, ոչ դեղին, այսինքն՝ ըստ սովորողների՝  կարմիր էր։ Դավիթը դրեց կարմիր գույնի գլխարկը։ Հռիփսիմեի գլխարկը ոչ դեղին էր, ոչ կարմիր, այսինքն՝ ըստ սովորողների՝ կանաչ էր։ Հռիփսիմեն դրեց կանաչ գույնի գլխարկը։ Դե մնաց Գոհարը՝ այսինքն Էլլան, ում գլխարկն էլ դեղին էր։ Գոհարը դրեց դեղին գույնի գլխարկը։

Կարինե Մամիկոնյան

Խնդիրը կլուծենք սովորողների մասնակցությամբ  և կունենանք անհրաժեշտ գույնի գլխարկներ։ Ընթերցելով խնդիրը` յուրաքանչյուրը կվերցնի խնդրում նշված,  Ձմեռ պապիկի նվիրած համապատասխան գույնի գլխարկը։ Անհրաժեշտության դեպքում կփոխենք խնդրում նշված անունները սովորողների անուններով։ Ըստ այդմ` կունենանք`

Պեպե` կարմիր

Բելլա` կանաչ

Էլլա` դեղին։
Արմինե Մովսիսյան
Պատասխան՝ Պեպե-կարմիր, Բելլա-կանաչ, Էլլա-դեղին

Այս խնդրի պայմանները առանձնացնենք
· Պեպեի գլխարկը ո՛չ կանաչ էր, ո՛չ դեղին:
· Բելլայի գլխարկը ո՛չ դեղին էր, ո՛չ էլ կարմիր:
Սիրունության համար այսպես ձևակերպելը, միգուցե, լավ է: Երկրորդ պակմանում ավելորդ ինֆորմացիա կա: Առաւին պայմանից հետևում է, որ Պեպեի գլխարկը կարմիր է: Այնպես որ, Բելլայի գլխարկը չէր կարող կարմիր լինել: Երկրորդ պայմանը կարող էր ձևակերպված լիբել այսպես. «Բելայի գլխարկը դեղին չէր»:

Դիտողությունը Գևորգ Հակոբյանի: 
4. Խնդրում նշված թվերով գործողություն կատարելը առաջին դասարանի սովորողների համար դժվար կլինի, ուստի  խնդրում նշված թվերը կփոխարինենք այլ թվերով 1-10-ը, և ավելի լավ պատկերացնելու համար տարեթվերն էլ կփոխարինեի հետևյալ տարեթվերով՝ 2020-2023:
Խնդիրը՝ 2020 թվականի ամանորի տոնածառի համար մենք ծառի ճյուղերից պատրաստեցինք 5 կախազարդ: Դրանից հետո ամեն տարի մինչև 2023 թվականը պատրաստելու ենք 3 կախազարդ ավել: Քանի՞ կաազարդ կպատրաստենք մինչև 2023 թվականը:
Նախ եկեք հասկանանք՝ մենք քանի տար պետք է կախազարդ պատրաստենք մինչև 2023 թվականը: Պարզելու համար պետք  է 2023ից հանենք 2020  կամ 2020ից քանի տարի հետո է լինելու 2023ը: Միասին քննարկելուց հետո, կանցնենք հաջորդ քայլին: Ստացվեց, որ մենք 3տարի պետք է 3 կախազարդ ավել պատրաստենք մեր պատրաստած 5 կախազարդից, 3 տարի, 3 կախազարդ, այսինքն՝ երեք հատ երեք պետք է գումարենք, պարզելու համար՝ այդ երեք տարվա ավել պատրաստած կախազարդերի ընդհանուր թիվը: Որից հետո, ուշադիր նորից կկարդանք պահանջը: Մնում է մեզ պարզել՝ 2023 թվականին մենք քանի կախազարդ կունենանք պատրաստած՝ հիշելով, որ 2020 մենք արդեն պատրաստել էինք 5ը և մինչև 2023ը պարզեցինք, որ պետք է պատրաստենք 9 կախազարդ ավել: Գտնելու համար այս երեք տարիների կախազարդերի ընդհանուր թիվը մենք պետք է ի՞նչ անենք, գումարենք  պատրաստած(5) և պատրաստելիք կախազարդերի թվերը(9):

Մարգարիտ Հովնանյան

2017-   46
2018 -  46+7=53
2019-   53+7=60
2020-   60+7=67
Տաթև Թամազյան

Խնդիրը կարդալուց և քննարկելուց հետո, առաջարկեցի աղյուսակ ստեղծել: Մի սյունյակում՝ տարեթիվը, մյուսում՝ կախազարդերի թիվը:

	Տարեթիվ
	Կախազարդ

	2017թ
	46

	2018թ
	46 +7=53

	2019թ
	53 + 7= 60

	2020թ
	60 + 7 = 67 կամ
3 x 7 + 46 = 21 + 46 = 67 


Վարսիկ Աթոյան

Պատ.`67 կախազարդ:
5. Սովորողների հետ կարդացինք խնդիրը: Որոշեցինք 9 պար թվել, որոնք պարում ենք (լավ առիթ էր պարերի անվանումները վերիհիշելու ու ամրապնդելու համար), գրեցինք պարերի անունները ու ամեն պարից առաջ մի երգի վերնագիր գրեցինք, վերջում էլ ավելացրինք էլի մի երգի վերնագիր: Արդյունքում ստացանք 10 երգ:
1 Ավետիս
Թամզարա
2 Եղևնին
Շորոր
3 Դինգ-դոնգ
Էրզրումի շորոր
4 Dona nobis
Տիկնեիկների պար
5 Little Snowflake
Էջմիածին
6 The dancing Christmas tree song
Խամ խամա
7 Маленькой елочке холодно зимой
Բուլուլ
8 Բասն բարի
Թաշկինակներով պար
9 Այ քեզ տոնածառ
Քոչարի
10 Զար զընգը
Մերի Գրիգորյան
Սովորողներին կներկայացնեմ խնդիրն այսպես. մենք պետք է պարենք 9-պար և ամեն պարից առաջ պետք է երգենք և մեկ երգ էլ երգելու ենք վերջում: Քանի՞ երգ ենք երգելու:
Նախ կպարզենք, թե  ամեն պարից առաջ քանի երգ ենք երգելու, հետո կավելացնենք վերջին երգը և կստանանք 10 երգ: 

Գոհար Սմբատյան

Մեծ մասը ճիշտ պատասխանը հնչեցրեց: Եվ  հենց իրենք էլ բացատրեցին խնդիրը սխալ ընկալած իրենց ընկերներին: Հիմնական վրիպումն այն էր, որ մի քանիսը չէին նկատել խնդրի վերջը, երբ նշվում էր, որ «Մի երգ էլ երգեցին հանդեսի վերջում»:

Խնդիրը բացատրեցին բանավոր, այսպես՝ եթե 9 պար են պարել, իսկ յուրանչյուր պարից առաջ 1 երգ, ապա ստացվեց, որ երգել են 9 երգ, 1 երգ էլ հանդեսի վերջում են երգել, հետևաբար 9+1= 10 երգ: Հանդեսի ժամանակ 10 երգ են երգել:

Ծաղիկ Գասպարյան

Պատասխան՝ 10:

6. Սովորողներից երեքը պայմանականորեն կդառնան Արսեն, Գուրգեն և Հովսեփ ու կստանան Ձմեռ պապի նվերները.
Արսենը հեռախոս, Գուրգենը  պլանշետ, Հովսեփը նոթբուք
2-րդ քայլին հերթականությամբ իրար կփոխանցեն նվերները ու կստանան
Արսենը նոթբուք, Գուրգենը հեռախոս, Հովսեփը պլանշետ
3-րդ քայլին նույնպես կփոխանցեն ու կստանան
Արսենը պլանշետ, Գուրգենը նոթբուք, Հովսեփը հեռախոս
4-րդ քայլին կտեսնենք, որ նվերները կրկնվում են, և Արսենն ու Գուրգենը կփոխանակեն նվերները, Հովսեփինը կմնա նույնը
Արսենը պլանշետ, Գուրգենը հեռախոս, Հովսեփը նոթբուք
5-րդ քայլին Արսենն ու Հովսեփը կփոխանակեն, Գուրգենինը կմնա նույնը
Արսենը նոթբուք, Գուրգենը պլանշետ, Հովսեփը հեռախոս
6-րդ քայլին Արսենինը կմնա նույնը, Գուրգենն ու Հովսեփը կփոխանակեն
Արսենը հեռախոս, Գուրգենը նոթբուք, Հովսեփը պլանշետ:
Կստանանք, որ 6 տարբեր ձևով կարող ենք նվերները բաժանել։

Նելլի Թովմասյան
Պատասխան՝ 6:
Այս խնդիրը ինչ որ պայմանների բավարարող հնարավոր տարբերակների քանակը հաշվելու մասին է: Այսպիսի խնդիրներում կարևոր է, որ ինչ-որ կարգ գտնենք, որպեսզի որևէ տարբերակ դուրս չմնա: Նելլիի բերածը եղանակներից մեկն է: Կարող ենք նաև աղյուսակ կազմել՝
	
	Արմեն
	Գուրգեն
	Հովսեփ

	1
	հեռախոս
	պլանշետ
	նոթբուք

	2
	հեռախոս
	նոթբուք
	պլանշետ

	3
	պլանշտ
	հեռախոս
	նոթբուք

	4
	պլանշետ 
	նոթբուք
	հեռախոս

	5
	հեռախոս
	պլանշետ
	նոթբուք

	6
	հեռախոս
	նոթբուք
	պլանշետ


Վերևում բերված երկու դեպքում էլ գտանք ոչ միայն հնարավոր տարբերակների քանակը, այլև հենց այդ հնարավոր տարբերակները:

Երրորդ դասարանցիների հետ կարելի փորձել նաև հետևյալ եղանակը: Խնդիրը պահանջում է գտնել հնարավոր տարբերակների քանակը: Ձմեռ պապը երեք նվեր էր պատրաստել: Առաջինը ում էլ, որ տալու լիներ, երեք հնարավոր տարբերակ կար: Երբ նվերներից մեկը տվեց առաջին հանդիպած եղբորը, իր մոտ մնաց երկու նվեր: Երկրորդը, մյուս եղբայրներից ում էլ տալու լիներ, երկու հնարավոր տարբերակ կար: Երկու նվերը բաժանելուց հետո Ձմեռ պապի մոտ կմնար մեկ նվեր, որն էլ կտար երրորդ եղբորը: Հնարավոր տարբերակների քանակը կլիներ՝ 3x2x1=6:
Մեկնաբանությունը` Գևորգ Հակոբյանի:

7. Նախ կպարզենք, թե մեկ կիլոգրամ ալյուրից քանի՞ գաթա է հնարավոր թխել։ Քանի որ 2 կիլոգրամ֊ից 40 գաթա է թխվում, ապա դրա կեսից 20֊-ը կթխվի։
Երկրորդ դասարանցիները 3 կգ ալյուր օգտագործելով, կթխեն 40+20 գաթա և կես կիլոգրամ ալյուրով՝ 20֊-ի կեսը,այսինքն ևս 10 գաթա։
40 կգումարեմ 20,կգումարեմ 10 և կստանամ,որ 3 ու կես կգ ալյուրով թխել են 70 գաթա։
Հռիփսիմե Առաքելյան

1-ին տարբերակով
 Քանի որ երեք ու կեսը հավասար է 2+1+կես, իսկ ըստ տվյալների՝ 2 կգ - 40 գաթա, 1կգ - 20 գաթա, կես կգ-ով՝ 10 գաթա։ Այսինքն՝ 70 գաթա։
2-րդ տարբերակ
Փորձեցինք հաշվել, թե երեք ու կես կիլոգրամի մեջ քանի հատ կես կիլոգրամ կա։ Կես-կես հաշվելով պարզեցինք՝ 7։ Քանի որ կես կիլոգրամով 10 գաթա կարող էինք կատրաստել, ապա 7 հատ 10-ն էլ՝ 70 գաթա։

Մանուշակ Աբրահամյան

Սովորողներից մեկը միանգամից ասաց, որ պիտի գտնենք թե մեկ կիլոգրամից որքան գաթա դուրս կգա, հետո սովորողները միաանգամից գտան լուծման եղանակը: Երեք հատ 20 գումարեցին,հերթը հասավ կեսին մի քիչ դժվարացան: Հետո ստացվեց:
Լուծում
1. 40:2=20
2. 20:2=10
3. 3x20=60
4. 60+10=70
Լուծում
1. 40-20=20
2. 20-10=10
3. 20+20+20+10=70
Լուսինե Պետրոսյան
Պատասխան՝ 70:
8. Քանի որ դեռ չգիտենք շենքը քանի հարկանի է, գրատախտակի վրա կսկսենք կառուցել/գծել, պատկերել/ շենքի առաջին հարկը՝ թողնելով նվերը: Այնուհետև կգծենք 2-րդ հարկը՝ կթողնենք նվերներըը, այսպես մինչև 36 նվերը բաժանված կլինի: Վերջում գծապատկերի վրա կհաշվենք շենքի հարկերը: 

Սաթենիկ Սիմոնյան
Խնդիրը կարդալուց հետո, սովորողները սկսեցին բացատրել թե ինպե՞ս են հասկացել այն: Մի քանիսը հասկացել էին, որ ամեն հարկում մեկ նվեր պետք է դնեն և Ձմեռ պապը 36 հարկում է նվերներ դել: Մի քանիսն էլ մտածում էին, որ ամեն հարկում դրել է այնքան նվեր, որքան տուն կար ու սկսեցին պատկերացնել իրենց շենքը և հաշվել թե յուրաքանչյուր հարկում քանի՞ տուն կա: Այս քննարկումից պարզեցին, որ տարբեր շենքերում, բնակարանների քանակը տարբեր են: Մեկի մոտ ամեն հարկում երեք բնակարան կար, մեկի հարկում չորս, իսկ մեկ ուրիշինը՝ հինգ: Հետո սկսեցին խաղալ ու հաշվել յուրաքանչյուր շենքում 36 նվեր բաժանելիս քանի հարկ կբարձրանան: Հաշվելուց հասկացան, որ կլինեն հարկեր, որտեղ բոլոր տներին նվեր չի հասնի: Երեք բնակար ունեցող շենքը կլին 12 հարկ, 4 բնակարան ունեցողը 9 հարկ, իսկ 5 բնակարան ունեցող շենքի վերջին 8–րդ հարկում կլինի հինգի փոխարեն մեկ նվեր: Հետո մեկ անգամ էլ կարդացինք խնդիրը: Այս անգամ սովորողներիցս մեկը արագ արձագանքեց, ասաց, որ սխալ են հասկացել խնդիրը և բոլորին բացատրեց.

-Մենք պետք է ամեն հարկում դնենք այնքան նվեր, ինչան որ հարկի համարն է, օրինակ՝ առաջինում 1 նվեր, երկրերդում 2 նվեր, երրորդում 3 նվեր և այդպես բարձրանանք:

Այս ամենից հետո սկսեցին բանավոր գումարել: Գտան, որ շենքը 8-հարկանի էր, քանի որ վերջինը ութ են գումարել: Հետո նկատեցին, որ ամեն անգամ գումարելին մեկով ավելանում է: Վորջում խնդիրը վերածվեց մեծ խաղի , որն էլ վերածվեց նկարչության: Որոշեցին նկարել խնդիրը:

Արմինե Գյոնջյան

Խնդիրը կարդալուց և միասին քննարկելուց հետո այն կլուծենք նկարելու օգնությամբ։ Սովորողներից յուրաքանչյուրը իր մեդիագործիքով կնկարի բարձրահարկ շենք։ Շենքը նկարելուց հետո կսկսենք հարկերը  համարակալել, օրինակ՝ 1,2,3,4,5,6…. և այդպես շարունակ: Այնուհետև կսկսենք գումարել հարկերի քանակը, արդյունքում ստանալով  որևէ մի թիվ, դա կախված է սովորողների նկարած շենքի հարկերի քանակից: Բայց քանի որ Ձմեռ պապը ընդամենը 36 նվեր է թողել, հետևաբար սովորողներն այնքան հարկեր կնկարեն, որի արդյուքնում թվերն իրար գումարելիս  կստանան 36: Իսկ տվյալ խնդրում շենքը եղել է 8 հարկանի, քանի որ 1-ից 8 թվերն իրար գումարելիս ստացվում է 36:  1+2+3+4+5+6+7+8=36
Սիդոնյան Վիրաբյան

Պատասխան՝  8:
Այս խնդրում երկու մեծություններ՝ շենքում հարկերի քանակը և Ձմեռ պապի բերած նվերների քանակը, իրար հետ կապված են ինչ-որ օրենքով: Ընդ որում մեծություններից մեկի որոշակի արժեքին համապատասխանում է մյուսի որոշակի արժեք: Խնդրում տրված է Ձմեռ պապի ունեցած նվերների քանակը, և օրենքը՝ յուրաքանչյուր հարկում թողնում է այդ հարքի համարի չափ նվեր: Պահանջվում է գտնել շենքում հարկերի թիվը: Վերևում բերված լուծումները ցույց են տալիս, թե ինչպես կարելի գտնել:
Դիտարկենք մեկ այլ խնդիր, որտեղ տրված լինի շենքում հարկերի քանակը, օրինակ՝ 10,  և նույն օրենքի դեպում պետք լինի հաշվել, թե Ձմեռ պապը հետը քանի նվեր պետք է վերցներ: Այս խնդիրը մի անգամից լուծելը այդքան էլ հեշտ չէր լինի: Դրա համար փորձենք հաշվել, ցածր հարկերի դեպքը:

Եթե շենքը լիներ մեկ հարկանի, պետք կլիներ 1 նվեր:

Եթե շենքը լիներ երկու հարկանի, պետք կլիներ 3 նվեր՝ 1-ը առաջին հարկում, 2-ը՝ երկրորդ հարկում: 
Եթե շենքը լիներ երեք հարկանի, պետք կլիներ 6 նվեր՝ 1+2+3=6

Եթե շենքը լիներ չորս հարկանի, պետք կլիներ 1+2+3+4=10 նվեր:

Ստացված թվերը գրենք իրար կողքի՝ 1, 3, 6, 10 և սովորողներին առաջարկենք կռահել, թե որը կլինի հաջորդ թիվը՝ այս թվերը մեծանում են որոշակի օրինաչափությամբ: Եթե կարողացան կռահել և բացատրել, մնացածը տեխնիկայի հարց է: Եթե ոչ՝ մի երկու դեպք էլ ավելացնենք՝ 1, 3, 6, 10, 15, 21: Եթե նորից չկարողացան կռահել, կազմեք հարևան թվերի տարբերությունները: Կարծում եմ, որ շարունակությունը հեշտ կլինի:
Լրացումը՝ Գևորգ Հակոբյանի: 

9. Նախ խնդիրը կկարդանք ու հետո կառանձնացնեք կեսգիշեր հասկացությունը, թե ինչ է նշանակում, և որ ժամն է համապատասխանում կեսգիշերին։
Ժամացույցի օգնությամբ կսովորենք ժամացույցից օգտվել, սլաքներ կպատրաստենք ու հենց սլաքներով  էլ ցույց կտանք կեսգիշերից 15 րոպե առաջը ցույց տվող ժամանակը։

Կարինե Խառատյան

Սկզբում կարդացի խնդիրը։ Ձմեռ պապիկի անունը լսելիս, երեխաները սկսեցին նորից պատմել, թե ինչպես է Ձմեռ պապն իրենց նվերներ բերել, թե ինչ նվերներ է բերել...

 Ամեն անգամ այս թեման բացելիս մի հետաքրքիր, ուրախ զրույց ենք սկսում։ Հետո անցանք խնդրին։ Այս պահին մենք գիտենք կլոր ժամերը , բայց որոշեցի փորձել.

Սկսեցինք  հինգական հաշիվ։ Նախորդ դասերից  երեխաները գիտեն մեծ ու փոքր սլաքների գործառույթի մասին։Նախ պարզեցինք, որ կեսգիշերը ժամը 12:00-ն է(24:00) և իսկույն հիշեցին.

-Եթե մեծ սլաքը 6-ի վրա է,ուրեմն անց կես է կամ անց երեսուն։ Հետո սկսեցինք երեսունից հաշվելով վեր բարձրանալ. -30…31…32…33…34…35…, -ու այսպես հասանք մինչև 9-ը  ու պարզեցինք, որ կեսգիշերից 15 րոպե առաջ՝ մեծ սլաքը կլինի 9-ի վրա:

Ավելի լավ պատկերացնելու համար երեխաները նաև նկարեցին  paint ծրագրով,իսկ հետո ուզեցին աշխատել գունավոր թղթերով: Երեխաների մեծ մասը կարողացել էր նկարների մեջ ցույց տալ  ճիշտ ժամը: 

Սիրով ուղարկում եմ մեր նկարներից:

Քրիստինե Հովսեփյան
1. Կարդալ, հասկանալ խնդիրը։ Քննարկել։
2. Անդրադառնալ ժամացույցին։
3. Հասկանալ կեսգիշեր հասկացությունը։ Պարզել, որ այն ցույց է տալիս ժամը 12-ը։
4. Այնուհետև ժամացույցի րոպեի սլաքը 15 րոպե հետ տանել ու տեսնել, թե որ ժամն է ցույց տալիս՝ 23։45։
Անահիտ Հարությունյան

Պատասխան 23:45
Այս խնդրում կարևորվել էր ժամացույցի հետ աշխատանքը: Պատասխաններից շատերում գրված էր 11:45: Դրանք էլ ենք ճիշտ համարել: Նորից արժե խոսել օրվա տևողության մասին, Ժամացույցի 12 ժամյա կամ 24 ժամյա լինելու մասին: Եթե օգտվում ենք 12 ժամյա ժամացույցից, ուրեմն պետք է տարբերել առավոտյան 11:45-ը երեկոյան 11: 45-ից: Սովորաբար օգտագործում են առավոտյան և երեկոյան բառերը: Արտասահմնաում ընդունված է մինչև կեսօր և կեսօրից հետո արտահայտությունները:
Մեկնաբանությունը՝ Գևորգ Հակոբյանի:

10. Խնդրի լուծման համար համակարգչային փեյնթ ծրագրով կնկարենք եղևնու նկարներ։ Ամեն նկարում եղևնին կզարդարենք տրված գույներից երկուսով, առաջին գույնը կհամադրենք մյուսների հետ՝ ըստ հերթականության, հետո երկրորդ, երրորդ, չորրորդ գույները, բաց կթողնենք կրկնվող համադրությունները և կստանաք վեց հնարավոր տարբերակ։ Մոնտաժային ծրագրով ստացված վեց տարբերակները կմիացնենք իրար, կստանաք շարժական բացիկ-նկար, որտեղ հստակ կերևա լույսերի տարբերակները։
1. կարմիր- կանաչ
2. կարմիր-դեղին
3. կարմիր-կապույտ
4. կապույտ-կանաչ
5. կապույտ-դեղին
6. կանաչ-դեղին
Անահիտ Մելքոնյան

Պատասխան՝ 6:

